
Harlech to Llandecwyn 
 
Mae'n debygol y byddai Harlech 
wedi ei sefydlu tua'r un adeg ag y 
cafodd y castell ei adeiladu ym 1283. 
Yn un o 'gylch haearn' Edward I o 
gestyll yng Ngogledd Cymru, bu’n 
destun sawl gwarchae, un hyd yn oed 
wedi ysbrydoli'r emyn enwog "Gwŷr 
Harlech". Y pentir, sef Cromen 
Harlech, y mae'r Castell yn eistedd 
arno yw'r ffurfiant creigiau daearegol 
hynaf y gwyddys amdano yn y byd. 
Gyda chopaon mynyddoedd Eryri i’w 
gweld y tu ôl iddo, mae lleoliad 
digyffelyb y Castell wedi ei wneud yn 
un o'r cestyll mwyaf poblogaidd yn 
Ynysoedd Prydain. Mae Harlech hefyd yn ymfalchïo yn y ffaith mai yma ceir yr ail 
ffordd fwyaf serth yn y byd. 

 
Lleoliadau Stampiau: Castell Harlech (Canolfan Ymwelwyr). Mihangel Sant 

 
Cyfarwyddiadau: 
 
1. Gan gychwyn o'r castell (Harlech uchaf) cerddwch i lawr y ffordd sydd ag arwydd yn 
cyfeirio at yr orsaf, gan basio'r cerflun ceffyl a marchog ar y dde a'r toiledau ar y 
chwith. 

Cerflun: Mae cerflun Y Ddau Frenin wedi'i ysbrydoli gan stori yn y 
Mabinogi a gofidiau rhyfel ac mae’n portreadu Brân Fendigaidd (cawr a 
brenin Prydain) yn cario corff ei nai, Gwern, a laddwyd yn y rhyfel rhwng 
Cymru ac Iwerddon. Gweler y plac i gael mwy o fanylion. 
 
2. Ar y trydydd troad yn y ffordd dilynwch y llwybr troed i lawr y grisiau ar 

y chwith, sy'n arwain at y briffordd. 
 
3. Trowch i'r dde ar hyd y briffordd ac yna i'r dde eto islaw’r castell gan gadw'r 
rheilffordd ar y chwith. 

Yn y 13eg ganrif, roedd y môr yn cyrraedd y grisiau 
yma (sy'n arwain at y castell), sy'n golygu y gellid 
ailgyflenwi'r castell hyd yn oed pan oedd dan warchae 
drwy ddefnyddio llongau. (Mae'n debygol y byddai 
sianel wedi dod i’r fan hon, er y byddai ardal Harlech 
isaf yn debygol o fod o dan ddyfroedd llanw hefyd). 
4. Ewch ymlaen ar hyd y ffordd hon (heibio'r ysgol) nes i'r ffordd ddod i ben (700 
metr). Trowch i'r chwith wrth yr ysgubor fach ac ewch dros y groesfan reilffordd i 
gyrraedd y briffordd. 
 
5. Croeswch y briffordd yn ofalus a throi i'r dde, gan gerdded ar y lôn o flaen y tai 
gyda'r briffordd yn gyfochrog â chi am 150m. Dilynwch y troad yn y lôn ac ynghanol 
ychydig o dai i lawr ar y dde mae llwybr troed sy'n arwain trwy'r tai a thu ôl iddynt. 
Ewch drwy'r giât droed a throi i'r chwith ac yna ar hyd cefn yr adeiladau (dilynwch 
arwyddion Llwybr yr Arfordir tan ddiwedd pwynt 13). 
 
6. Ewch ymlaen ar y llwybr da am 300m tan iddo ymrannu, ewch i'r dde a thros y bont 
ac yna trwy giât. Cerddwch ymlaen a thros bont arall i mewn i gae mawr. Cadwch y 
ffens ar y dde tan ychydig dros hanner ffordd ac yna ewch yn groeslinol ar draws y cae 
i gyrraedd giât ar y chwith ym mhen pellaf y cae. Ewch ar draws y cae nesaf gan 
anelu'n fras at ganol yr ochr arall lle mae giât mochyn, ewch trwy hon ac ar draws i'r 
gornel chwith bellaf a thrwy giât mochyn arall at groesffordd. 
 
7. Trowch i'r dde i gerdded ar hyd y ffordd hir syth am 750m, gyda choedwigoedd ar y 
chwith i ddechrau. Cerddwch nes i chi weld bod y ffordd yn dechrau gwyro, yma ceir 
llwybr troed yn arwain i'r chwith, dilynwch hwn i'ch arwain i ran arall o'r ffordd wrth 
ymyl y domen ysbwriel. Cerddwch yn uniongyrchol ar draws y ffordd a thrwy giât y 
llwybr troed – noder; byddwch yn ymwybodol bod anifeiliaid yn pori ar y tir hwn yn 
rheolaidd trwy gydol y flwyddyn (defaid, gwartheg a cheffylau). Cadwch y ffens ar y 
dde nes i chi gyrraedd giât mochyn ar ymyl y cae. 
 
8. Yn y cae nesaf, ewch tuag at y gornel chwith bellaf a thrwy'r giât. Yn y cae nesaf mae 
giât mochyn i'r chwith wrth i'r ffens gwrdd â'r wal, ewch trwy hon ac ymlaen o flaen y 
tŷ fferm a thrwy'r brif giât. Dilynwch y prif lwybr i'r chwith ac yna dilynwch yr 
arwyddion a'r giatiau mochyn, o flaen tŷ arall ac allan drwy’r giât yr ochr arall.  
 
9. Dilynwch y llwybr sy’n mynd wrth ochr y ffens nes i chi weld arwyddbost llwybr 
troed ar y dde, dringwch ychydig tuag at yr arwyddbost llwybr troed nesaf ac at giât 

llwybr troed. Ar ôl mynd trwy’r giât, ewch ymlaen drwy'r dyffryn bach a thrwy giât 
mochyn. Cerddwch ymlaen ac fe gewch olygfeydd o aber Afon Dwyryd a Phortmeirion. 
 
10. Mae'r llwybr glaswellt yn mynd ychydig i'r dde, wrth ymyl yr aber a thrwy giât 
mochyn. Dilynwch y llwybr amlwg wrth iddo fynd trwy'r caeau, gan aros wrth ymyl yr 
aber. Wrth i chi agosáu at ymyl y cae, dilynwch y prif lwybr i'r dde trwy'r eithin sy’n 
arwain at lwybr garw bychan ac adeilad. Trowch i'r dde ar y llwybr hwn a'i ddilyn i 
gyrraedd giât a ffermdai, ewch trwy'r giât ac i fyny i'r chwith tuag at giât mochyn arall.  
 
11. Cerddwch heibio cefn yr adeiladau ac yna cadwch y ffens ar y dde sy'n arwain i 
ffwrdd o'r adeiladau. Yn y gornel dilynwch y ffens i'r gornel nesaf. Trowch fel pe baech 
yn cadw ar hyd y rhan nesaf o'r ffens ond yn hytrach cerddwch ychydig i'r chwith nes y 
gallwch weld yr arwydd llwybr troed sy'n eich arwain i lawr i'r chwith. Wrth linell y 
coed mae giât arall a grisiau anwastad sy'n arwain i lawr i mewn i gae. Wrth edrych i 
fyny o waelod y grisiau dylech allu gweld rhan uchaf eglwys, cerddwch tuag ati ac yna 
i'r dde tuag at risiau sy'n arwain i fyny tuag at wal y fynwent. Cerddwch i'r dde o ar hyd 
y wal i fynedfa'r fynwent ac ewch ymlaen i’r eglwys. 

 
 Mae Sant Mihangel yn eglwys o'r 12fed ganrif ac roedd 

ar un adeg yn eglwys blwyf ardal fawr iawn yn ymestyn hyd at 
Benrhyndeudraeth. Ger porth yr eglwys mae carreg ag 
arysgrif Ladin ganoloesol o bwysigrwydd sylweddol. Mae'r 
testun Lladin, sydd wedi'i arysgrifennu mewn pedair llinell 
fertigol, wedi'i ail-greu’n betrus fel 'Dyma feddrod Wleder 
mam Hoedlyw a adeiladodd yr eglwys hon gyntaf yn oes y 
Brenin Owain'. Gan fod Owain Gwynedd yn weithgar rhwng 
1137-70, tybir bod y garreg yn dyddio’n ôl i’r cyfnod 
hwn.Cofnodir bod pum carreg ag arysgrifau arall ond cawsant 
eu torri i fyny a'u defnyddio i adfer yr eglwys yn gynnar yn y 
1900au. Mae nifer o eglwysi ar hyd Llwybr Cadfan yn cynnwys cerrig o'r fath. Rhagor y 
wybodaeth 
 
12. Wrth i chi adael y fynwent, trowch i'r chwith, trwy'r giât fach, yna dilynwch wal y 
fynwent at y peilon trydan – yna at y peilon nesaf yn is yn y cae ac yna i'r gornel chwith 
bellaf ger y goeden dderw fawr. Ewch drwodd i'r cae nesaf gan gadw'r wal/ffens ar y 
chwith. Yn y trydydd cae cadwch y ffin ar yr ochr dde, ac ewch tuag at gornel dde y cae 
a thrwy'r giât fawr. Mae'r llwybr bychan hwn yn dod allan ar lôn wrth ymyl yr aber a 
warws mawr o'r 19eg ganrif ac mae’n debyg y cafodd ei ddefnyddio pan oedd cychod 
yn dal i allu cyrraedd yr ardal hon. 
 

https://coflein.gov.uk/cy/safle/43894/
https://coflein.gov.uk/cy/safle/43894/

Ynys lanw oedd Llanfihangel-y-traethau yn wreiddiol. Mae map o 1610 yn dangos y 
gamlas o Dŷ Gwyn (lle mae'r warws a lle byddai’r hen ddoc) bron yr holl ffordd i 
Gastell Harlech. Yn ddiweddarach ciliodd y môr gan gysylltu'r ynys â'r tir mawr.  
 
13. Trowch i'r dde yma ac yna i'r chwith ar draws blaen y warws gan gyrraedd giât 
llwybr troed sy'n arwain at yr arglawdd. Ewch ymlaen ar hyd yr arglawdd, trwy 5 giât (a 
thros groesfan reilffordd), bob amser yn cadw'r afon ar y chwith (500m). Pan fo’r 
llwybr yn cwrdd â'r ffordd, croeswch y ffordd yn ofalus ac ewch ymlaen ar hyd yr 
arglawdd gyda'r afon ar y chwith. Ewch heibio pont arall a thrwy'r giatiau (240m), 
unwaith eto yn cadw'r afon ar y chwith. 
 
14. Ar ben y llwybr troed hwn, lle mae'r llwybr yn cwrdd â'r ffordd (240m), trowch i'r 
chwith ar y ffordd, yna dros y bont ffordd a chadwch i'r chwith yn y fforch. Croeswch y 
ffordd a dilynwch yr arwydd llwybr troed i mewn i’r cae. Ewch i fyny yn y cae nes i chi 
gyrraedd rhan sy'n culhau i mewn i lwybr troed. Ewch heibio olion camfa a mynd 
ymlaen ar hyd y llwybr drwy'r coetir, gan gadw'r ffens ar y chwith (400m). 
 
15. Cadwch i'r dde pan fydd unrhyw raniadau mawr yn y llwybr troed, a thrwy giât 
mewn wal. Cadwch y goedwig a'r ffin ar y dde nes i chi gyrraedd camfa sy'n mynd dros 
wal ar eich llwybr (230m). Ewch ymlaen ar y llwybr hwn wrth i'r dirwedd agor allan, 
gan gerdded wrth ymyl wal ychydig o gaeau bach ar y dde. Yng nghornel bellaf y gyfres 
hon o gaeau, dilynwch y llwybr sydd braidd yn aneglur i'r dde ac i fyny am 200m. Cyn 
bo hir byddwch chi'n cerdded gyda choed ar y chwith. Mae cornel wal yn cwrdd â'r 
llwybr, dilynwch y llwybr wrth iddo arwain i lawr i gamfa garreg ac ymlaen i'r ffordd 
(70m). 
 
16. Trowch i'r dde ar y ffordd a'i dilyn heibio'r hen gapel a'r blwch ffôn i'r gyffordd 
nesaf. Cadwch i'r chwith yn y gyffordd a dilynwch y ffordd am 730m nes i chi ddod i 
fan lle mae llwybrau troed ar ddwy ochr y ffordd (un yn risiau serth a charegog yn 
debyg i gamfa, ar y chwith a thrwy giât llwybr troed a'r llall trwy giât fawr ar y dde). 
Ewch drwy’r giât i'r dde a cherddwch i lawr y llwybr a mynd heibio tai ar y dde. 

17. Pan fydd y llwybr yn ymrannu, dilynwch y llwybr i’r chwith ac yna ewch trwy'r giât 
dde. Yna cadwch at y llwybr tra sathredig, gan gadw i'r dde wrth lwybr troed bychan ac 
yna ymlaen drwy'r goedwig nes bod y llwybr yn cyrraedd camfa yn y wal a nant fechan 
yn arwain at y ffordd. Dilynwch y ffordd i'r chwith ac i fyny i gyrraedd Llyn Tecwyn Isaf, 
ewch ymlaen ar y ffordd wrth iddi ymlwybro o amgylch y llyn ac yna trowch i'r dde yn 

sydyn i ddilyn y ffordd i fyny am 500m tuag 
at eglwys Sant Tecwyn, gyda golygfeydd 
gwych dros aber Afon Dwyryd. 
 
Yn wreiddiol, roedd gan safle eglwys Sant 
Tecwyn eglwys y credir iddi ddyddio’n ôl i’r 
11eg ganrif arno, gyda cherrig ag 
arysgrifau yn dyddio nôl i’r cyfnod hwn yn 
dal yn yr eglwys heddiw. Adeiladwyd yr 
eglwys bresennol ar ddiwedd y 19eg 
ganrif. Rhagor o wybodaeth. 

https://coflein.gov.uk/cy/safle/43903/

